
“Kesiapan Umat Islam Menyongsong Masyarakat Ekonomi ASEAN” 

 
1. Terlebih dahulu saya ucap terima kasih kerana jemputan untuk memberi 
pendapat saya berkenaan “Kesiapan Umat Islam Menyongsong Masyarakat 
Ekonomi ASEAN.” 
 
2. Saya telah berfikir dengan mendalam akan kesediaan umat Islam 
menghadapi dunia yang kian berubah dengan pantasnya di zaman ini.  Saya 
dapati masih ada di antara kita yang berpendapat hanya dengan mengembali 
kepada keadaan di zaman Nabi 1400 tahun lebih dahulu baharulah kita akan 
hidup sebagai orang Islam, baharulah kita akan dapat menghadapi cabaran di 
sekeliling kita. 
 
3. Tetapi ini adalah pandangan minoriti dari kita.  Majoriti dari kita sedar 
bahawa Islam adalah untuk semua zaman.  Berubahnya keadaan persekitaran 
tidak menjadi ajaran Islam tidak relevan.  Umat Islam masih boleh mendapat 
panduan dari ajaran Islam untuk menangani persekitaran yang sudah berubah 
walau bagaimana berbeza sekalipun dari persekitaran di zaman Nabi s.a.w 
 
4. Umat Islam sekarang diserang oleh berbagai malapetaka ciptaaan 
manusia.  Ternampak jelas umat Islam tidakberupaya menangani tekanan-
tekanan keatas mereka.  Ada yang sudah begitu keliru sehingga mengganas 
keatas saudara-saudara seagama mereka.  Ramai yang melakukan perbuatan 
yang bertentangan dengan ajaran Islam seperti yang terdapat dalam Al Quran 
dan Hadith-Hadith yang sahih. 
 
5. Alhamdullillah, keadaan orang Islam dan negara Islam di Asia Tenggara 
tidaklah sebegitu buruk.  Kita masih stabil dan aman, dan tidak ada gangguan 
untuk kita beribadat dan berpegang kepada Ad Din atau cara hidup Islam.  
Menjadi satu tanggungjawab bagi kita membuktikan bahawa pegangan dan 
pelaksanaan cara hidup Islam dan ajaran-ajaran Islam tetap akan membawa 
kebahagiaan hidup bagi kita. 
 
6. Umumnya negara-negara Islam yang menganggotai ASEAN mempunyai 
pemerintahan yang kukuh dan tertip.  Ini bukanlah perkara biasa dalam negara-
negara Islam.  Ramai yang tidak pun dapat mendiri pemerintahan yang 
berkesan.  
 
7. Tetapi banyak lagi yang perlu dilakukan untuk kestabilan dan kemajuan 
kita sehingga seperti yang terdapat di negara-negara yang lebih maju.  Hanya 

apabilanegara cukup stabil maka baharulah umat Islam di negara ASEAN boleh 
yakin akan mencapai kejayaan menyonsong ekonomi ASEAN. 
 
8. Sebenarnya tidak ada persiapan umat Islam di negara-negara ASEAN 
kerana ASEAN tidak dilihat sebagai satu usaha oleh dan untuk umat Islam.  
Umat islam memandang ASEAN dari sudut kenegaraan masing-masing, iaitu 
apakah kebaikkan atau keuntungan yang akan diperolehi untuk masing-masing 
negara dan semua rakyatnya. 
 
9. Tidak ada suatu kajian atau perancangan oleh umat Islam untuk 
mengenalpasti bidang ekonomi yang boleh memberi manafaat kepada mereka 
semua.  Jika ada usaha, ini dibuat secara perseorangan atau individu. 
Kebanyakkan umat Islam lebih utamakan aspek keIslaman diri sendiri dalam 
kehidupan seharian mereka. Dengan perkataan lain umat Islam hanya utamakan 
fardhu ain dan kurang kepada fardhu kifayah untuk semua anggota masyarakat 
disekeliling mereka. 
 
10. Tumpuan kepada aspek ini pula sering menimbul perbezaan pendapat 
antara umat Islam dalam ASEAN.  Kadang-kadang perbezaan pendapat akan 
ajaran Islam menyebabkan pandangan yang sama tidak dapat diadakan oleh 
umat Islam.  Kerapkali juga umat Islam tidak dapat mempengaruhi pemerintahan 
bahkan ada yang bermusuh dengan pemerintah. 
 
11. Semua ini tidak dapat tidak melemahkan umat Islam lagi dan menghalang 
sebarang usaha pesiapan menghadapi cabaran ekonomi yang berbeza dan 
berubah. 
 
12. Jika persiapan hendak dibuat maka perbezaan pendapat hendaklah 
diketepikan supaya tumpuan sepenuh diberi kepada usaha memahami 
perubahan yang sedang berlaku dan cara-cara bagi mengatasinya atau 
mendapat manafaat darinya.  Untuk ini satu gerakan bersepadu perlu diadakan 
supaya kefahaman dapat ditingkatkan dan strategi disusun. 
 
13. Cara perniagaan di zaman ini umpamanya sudah berubah banyak.  
Kedai-kedai kecil dipinggir jalan sudahtidak mampu membekal keperluan hidup 
masyarakat yang sudahmenjadi begitu besar dan canggih.  Sistem sekarang 
ialah berkedai dalam “shopping complex”.  Membina “shopping complex” 
memerlukan modalyang besar.  Sesungguhnya perniagaan sekarang semuanya 
besar-besar belaka dan memerlukan modal ratusan juta dolar.  Wang seperti ini 
kurang berada kepada peniaga Islam.  Jika tidak berhati-hari besar kemungkinan 
umat Islam akan terpinggir dalam ekonomi ASEAN yang sekarang tumbuh 
dengan pesat. Amatlah malang jika umat Islam ASEAN terus menjadi pengguna 
sahaja dan tidak pembekal. Mengguna tidak memberi kekayaan. Pengeluar dan 
pembekal tetap akan menjana kekayaan yang boleh dijadikan modal. 

14. Soal modal ini bukan diberi pandangan yang serius oleh umat Islam di 
negara ASEAN. Perbankan Islam masih berada di tahap percubaan.  Walaupun 
Perbankan Islam sekarang sudah diterima sebagai punca modal bagi 
perniagaan, pelanggan Islam sendiri belum mengguna sistem pinjamannya untuk 
pembangunan ekonomi mereka. 
 
15. Peranan Perbankan Islam perlu diperluaskan sebagai cara untuk umat 
Islam mengatasi ekonomi yang sudah berubah dari perniagaan kecil-kecilan 
kepada perniagaan gergasi. 
 
16. Selain dari sistem Bank Islam, banyak lagi modal orang Islam yang tidak 
diurus dengnan bijak.  Tiap tahun beratus ribu orang Islam ASEAN menunaikan 
ibadah haji.  Percubaan di Malaysia menunjuk bahawa wang yang ditabung oleh 
orang Islam sebagai individu untuk ibadah ini amatlah besar jumlahnya.  Tetapi 
ditangan individu wang ini tidak dapat dilabur dengan bijak dan berkesan, iaitu 
secara besar-besaran.  Atas kesedaran ini Malaysia telah dirikan Tabung Haji 
bagi mengutip semua wang tabungan individu dalam sebuah tabung yang diurus 
oleh mereka yang terlatih dalam pengurusan wang. 
 
17. Jumlah wang yang dikumpul dan diurus oleh tabung ini meningkat kepada 
ratusan juta dan wang ini dilabur dalam perniagaan gergasi yang tidak 
melanggar syarat Islam.  Dimasa yang sama segala urusan dan perbelanjaan 
untuk ibadat haji dapat dilakukan dengan tertip.  Sebahagian dari keuntungan 
dari pelaburan Tabung Haji diberi kepada penyimpan wang dengan tabung 
sebagai dividen, dan separuh lagi untuk bantuan subsidi bagi mengurangkan kos 
kerja haji. 
 
18. Dana yang ada pada Tabung Haji tidak dapat dipinjamkan kepada 
peniaga kecil tetapi dengan wang tabungan mereka dijadikanseperti saham 
dalam Tabung Haji, secara tidak langsung mereka membantu penyertaan umat 
Islam dalam ekonomi yang tumbuh dengan pesatnya kerana penyatuan negara-
negara ASEAN. 
 
19. Hari ini perjanjian AFTA dibuat untuk negara-negara anggota membuka 
pasar dalaman mereka kepada pelabur ASEAN.  Dengan ini peluang untuk 
menyertai ekonomi ASEAN oleh siapa sahaja meningkat.  Jika umat Islam 
ASEAN tidak bersedia dan memiliki modal besar maka peluang-peluang pasar 
terbuka ini akan dinikmati oleh orang lain sahaja. 
 
20. Sistem francais membolehkan perniagaan menjadi lebih besar walaupun 
pengasas kurang keupayaan dari segi modal atau kakitangan atau tenaga untuk 
membesar perniagaannya. Dalam bidang restoran, rangkaian kedai yang banyak 
boleh diadakan.  Umat Islam belum terimaguna sistem francais ini walaupun 
sedar akan betapa luasnya rangkaian seperti Mac Donalad, Kentucky Fried 
Chicken, Pizza Hut dan lain-lain. 

21. Orang Islam perlu tentukan makanan yang merekamakan adalah halal.  
Walaupun makanan orang Islam di ASEAN ini begitu enak dan bermacam-
macam masakkannya dengan tiap daerah mempunyai resepi sendiri, tetapi 
sistem francais tidak diguna untuk mengembangkan perniagaan ke seluruh 
ASEAN. 
 
22. Restoran berangkai ini mempunyai potensi yang amat besar dalam 
ASEAN terutama untuk makanan halal.  Bidang ini perlu diterokai oleh umat 
Islam ASEAN setelah mempelajari dan menguasai cara-cara sistem ini diurus. 
 
23. Sebagai contoh Nasi Padang terkenal di semua negara ASEAN.  
Walaupun ada usaha oleh individu membuka satu dua Restoran Nasi Padang, 
secara sendiri atau dengan dua tiga rakan, tetapi belum ada satu rangkaian 
Restoran Nasi Padang yang dimiliki oleh francisor besar dengan menu yang 
sama dan terkenaluntuk dinikmati oleh semua umat Islam di ASEAN. Sebaliknya 
ramai orang Islam menjadi pelanggan kepada restoran berangkai orang asing 
yang terkenal. 
 
24. Pengeluaran dan bekalan resepi yang istimewa untuk Restoran Nasi 
Padang dan lain-lain restoran boleh dijadikan perniagaan besar-besaran.  “Food 
processing” adalah bidang yang mampu tumbuh menjadi industri gergasi.  Untuk 
ini cara memproses dengan mengguna sistem dan alatan yang canggih mudah 
diadakan. 
 
25. Tetapi di waktu ini kurang terdapat umat Islam dalam industri “food 
processing” khusus untuk makanan-makanan halal bagi orang Islam. Sebabnya 
ialah oleh kerana umat Islam ASEAN masih belum menerima perubahan yang 
sudah lama berlaku iaitu mass production atau pengeluaran besar-besaran. 
 
26. Untuk menyediakan umat Islam ASEAN supaya memasuki bidang “food 
processing”, pusat pengajian tinggi perlu ada fakulti yang mengajar dan 
mengkajiselidik prosessing makanan Islam supaya lebih ramai umat Islam dapat 
mengambil peluang dalam perusahaan ini. 
 
27. Persiapan umat Islam juga perlu dibuat berkenaan tekanan-tekanan luar 
yang sering mengemukakan perjanjian-perjanjian dagangan antarabangsa. 
Sesuatu yang sedang diusahakan oleh kuasa-kuasa besar ialah perjanjian TPPA 
atau Trans Pacific Partnership Agreement. 
 
28. Tujuan perjanjian ini ialah untuk membuka pasar tempatan negara-negara 
kecil supaya halangan terhadap pengaliran wang modal masuk keluar negara 
dihapuskan. Modal asing ini boleh melabur dalam pasar saham atau bisnes 
tempatan. Bahayanya ialah apabila modal besar asing melabur berturut-turut 
dalam pasar saham, nilai saham akan meningkat tinggi. Apabila sudah tinggi 
pelabur asing mungkin akan jual untuk mengambil untung dari aprisiasi nilai 
saham yang telah dibeli semasa murah. Dengan ini nilai saham mungkin jatuh 

dengan teruk dan pelabur tempatan akan dibeban dengan saham yang telah 
mereka beli diwaktu harga mahal tetapi sekarang rendah nilainya. 
 
29. Juga perjanjian ini akan memansuhkan segala sekatan dagangan bagi 
membantu rakyat tempatan memaju dan mengembangkan perniagaan mereka. 
Di Malaysia perlindungan diberikan kepada kaum bumiputera untuk 
meningkatkan bahagian mereka dalam perniagaan dan ekonomi. Perjanjian 
TPPA menjadi sebarang keistimewaan bagi mana-mana pihak bertentangan 
dengan perjanjian. Jika ini diteruskan maka syarikat asing yang terhalang 
meneruskan perniagaan mereka berhak menuntut kerajaan negara berkenaan 
membayar ganti rugi berbillion dollar. Yang akan membicara dan 
menghukumkan ialah tribunal yang dilantik oleh pihak yang mungkin berpegang 
semata-mata kepada peruntukan perjanjian. 
 
30. Perkara seperti ini sudah pun terjanji apabila negara-negara Amerika Latin 
mengada perjanjian dagangan dengan Amerika Syarikat. 
 
31. Satu dari persediaan yang perlu dibuat oleh umat Islam ASEAN ialah 
mendesak pemerintah negara masing-masing dari menandatangani perjanjian-
perjanjian seperti ini. 
 
32. Jika kita perhatikan negara-negara yang baru muncul di Asia sebagai 
negara industriyang maju, kejayaan mereka disebabkan penguasaan teknologi 
yang canggih dalam bidang perusahaan pembuatan. Sebaliknya kita tentu sedar 
bahawa teknologi pembuatan tidak ada dikalangan umat Islam di seluruh dunia, 
termasuk juga di negara-negara ASEAN. Mereka yang kaya dikalangan orang 
Islam hanya melabur dalam bidang harta dan bangunan. 
 
33. Selagi umat Islam tidak punyai teknologi pembuatan, terutama yang 
canggih dalam bidang elektronik dan IT, selama itulah kita akan menjadi 
pengguna yang bergantung untuk segala keperluan hidup di zaman moden ini 
kepada orang lain. Sudah tentu dalam bidang alatan ketenteraan umat Islam 
bergantung kepada pembekal lain yang kerap kali tidak bersimpati dengan umat 
Islam. 
 
34. Oleh itu persiapan umat Islam untuk menyongsong ekonomi ASEAN tidak 
akan mencukupi jika tidak ada persediaan untuk menguasai teknologi 
pembuatan segala yang diperlukan oleh umat Islam, termasuk teknologi 
persenjataan moden. 
 
35. Untuk mengetahui samaada umat Islam ASEAN bersedia atau tidak kajian 
perlu dibuat secara berilmiah berkenaan bidang ini. Ia harus bermula dengan 
kajian penguasaan ilmu yang diperlukan, iaitu ilmu sains dan hisab terutamanya. 
Pengetahuan yang baru seperti elektronik dan IT perlu diberi tumpuan. 

36. Kaji selidik dalam bidang sains juga penting. Kemudian diikuti dengan 
Applied Sciences – iaitu penggunaan sains dalam pembuatan hinggalah kepada 
pengurusan industri. 
 
 
37. Selagi umat Islam tidak memiliki ilmu-ilmu ini maka keupayaan mereka 
menyongsong ekonomi ASEAN tidak boleh dianggap sebagai tercapai. 
 
38. Sekian, Terima Kasih saya ucapkan kepada penganjur kerana memberi 
kesempatan bagi saya menyuarakan pendapat berkenaan Kesiapan Umat Islam 
Menyongsong Masyarakat Ekonomi ASEAN. 
 
 

 
**** 


